
ANALIZA 

najčitanijih i najuticajnijih štampanih i elektronskih medija o zastupljenosti i položaju 

žena u medijima u Bosni i Hercegovini 

Analiza je urađena u okviru projekta pod nazivom „Rodna zastupljenost i predstavljanje u 

medijima u BiH“ uz podršku WACC-a (Svjetska organizacija kršćanskih komunikacija 

(World Association of Christian Communications). 

 

Predmet analize po osnovu izvještaja u sljedećim medijima: 

Štampani mediji: Dnevni avaz, Večernji list, Dnevni list, Nezavisne novine i Oslobođenje 

Elektronski mediji: Avaz.ba, Klix.ba, Vijesti.ba, Bljesak.info, ba.n1info.com, 

balkans.aljazeera.net 

 

Perioda analize: 

Od 01.06.2019. godine do 31.07.2019. godine 

 

Kolika je uloga medija u oblikovanju društvene percepcije i zastupljenosti žena u medijima 

uopće, koliko uredničke politike u medijima doprinose rušenju uvriježenih, patrijarhalnih 

stavova, ideologija? Koliko načini prenosa informacija, kreiranja medijskih poruka, 

novinarski prilozi, te tako i formiranje javnog mnijenja  utječu na poboljšanje položaja i 

utjecaja žena, pitanja su koja imaju samo jedan odgovor: S obzirom na snagu i prisutnost 

medija, ali i društvenih platformi – uloga medija je jedna od najznačajnijih jer svojim 

utjecajem i posvećenošću ovoj temi kreiraju društvenu svijest, umanjuju predrasude i utiru put 

boljem društvu. 

Glavni fokus ovog istraživanja je bio na predstavljanje žena u vijestima o miru i 

sigurnosti, ekonomiji i nasilju, međutim obrađene su i druge vijesti koje se bave 

pitanjima bitnim za društvo i BiH a u kojima se pominju žene.   

 

Sveukupna zastupljenost žena u vijestima 

Od 01.06.2019. godine do 31.07.2019. godine obrađeno je 1.700 vijesti (gdje su na bilo koji 

način zastupljene žene) od ukupno objavljenih oko 10.000 u ciljanim, istraživanim 

medijima. Ove brojke pokazuju da je i dalje prisutnost muškaraca dominantna, odnosno, 

prisutnost žena u medijima-vijestima (u bilo kojem kontekstu) niska – tek 17%. 

Žene po području fokusa 

Od ovog broja, njih 1.000 (64,7%) odnose se na politiku i vlast, a od te brojke u 450 vijesti 

žene se, direktno ili nedirektno pojavljuju u nekom od konteksta i temama pomirenja; poznate 

osobe, medije i sport 400 (23,5), kriminal i nasilje 100 (5,8), a  socijalna i pravna pitanja 155 

(9,1%),  na ekonomiju tek 45 (2,6%) i u njima su bile glavni izvori-likovi (biznismenke, 

pokretačice biznisa, vlasnice malih obrta itd.). 

NAPOMENA: U medijima koji su bili fokus istraživanja vijesti o ekonomiji su 

podzastupljene. 

Žena kao glavni/sporedni izvori 

Od 1.700 obrađenih vijesti (gdje su na bilo koji način zastupljene žene) u 1.100 su glavni 

izvori – bile žene, dok u ostalih 600 su glavni izvori bili muškarci, a sporedni lik – žena, što 

znači da u ukupno objavljenih 10.000 vijesti 11% žene su glavni izvori (po bilo kojem 

tematskom parametru), a u ostalima nisu bile u fokusu priče. 

Žene kao žrtve 

Žene su prikazane kao neki od izravnih ili neizravnih primjera žrtve (civilne žrtve rata ili 

majka, baka, sestra itd. žrtve rata, žrtve nasilja u porodici i sl.) u 205 vijesti (12%), socijalno 

ugrožene žene, (siromaštvo) u 45 vijesti (2,65). U 7 vijesti žene su bile nasilnice. 

Stručne komentatorice i porodični status 

Kao stručne komentatorice pojavljuju se u 330 vijesti (19,4%) i to u pretežito na pitanjima 

zaštite okoliša, znanosti i politike, a 700 vijesti (41,% od analiziranih) žene se povezuju s 

porodičnim statusom (supruga, majka, kćer…). 

Reporteri - novinari  

U nešto više od 1.500 (88,2%) od 1.700 obrađenih vijesti nije navedeno puno ime i prezime 

novinara. Najčešće su navedeni inicijali novinara/ke koji su uradili prilog pa nije moguće 

odrediti dob i spol novinara. 

Fotografije žena u analiziranim vijestima 

U 60% analiziranih vijesti prisutne su fotografije žena dok je u ostatku navedena ilustracija 

itd. 

Žene u rušenju stereotipa 

U 10% analiziranih vijesti žene se pojavljuju u kontekstu nekog vida rušenja uvriježenih 

stereotipa. 

 

Osnovni podaci 

Analiza već prije spomenutih, najrelevantnijih medija u BiH, pokazala je da se, u periodu od 

01.062019. do 31.07.2019. po bilo kojem osnovu (kao subjekt, komentatorice, eksperti, 

biznismenke, sportašice, osobe iz svijeta show biznisa itd), u medijskim tekstovima/prilozima 

bile prisutne u 1.200 tekstova na internet portalima i 527 tekstova u, predmetnim, štampanim 

medijima te je tijekom ove analize ukupno analizirano više od 1.700 medijskih priloga u 

kojima su, na bilo koji način, zastupljene žene te su rezultati iste potpuno kredibilni i 

relevantni. 

Pojedini mediji, kao što je Al Jazeera (balkans.aljazeera.net) vrlo kvalitetno i tematski 

obrađuju priloge u kojima sudjeluju žene i nisu prisutni isključivo kao servis vijesti te se stiče 

dojam da nisu dovoljno otvoreni prema ženama. Međutim, razumljivo je da kvalitetnijim 

prilozima, kvalitetnijom obradom teme, kvantitet vijesti nadomješćuju kvalitetom. 

Još jedan od zapažanja tijekom analize navedenih medija u periodu od dva mjeseca je da se 

rijeko autorima, novinarkama i novinarima može odrediti spol i dob – u većini slučajeva 

autori imaju samo inicijale, ili samo prezime primjerice u Dnevnom avazu i Večernjem listu 

BiH, a u pojedinim medijima kao što je Dnevni list često se događa da autor uopće nije 

potpisan. Međutim, tu praksu ne slijede  N1 (ba.n1info.com) i AlJazeera , 

(balkans.aljazeera.net) koji navode autore priloga, izuzev u slučajevima kada se radi o 

agencijskoj, prenesenoj vijesti kada se navodi ime agencije. 

Međutim, iako se radi o 1.700 novinarskih tekstova u kojima su zastupljene žene, prema broju 

objavljenih vijesti u predmetnim medijima, a u kojima nema prisustva žena je oko deset puta 

veći (!), što daje dovoljan razlog za mišljenje o nedovoljnoj zastupljenosti žena u vodećim 

medijima u BiH. 

U ovoj analizi predstavljamo tipične slučajeve. 

KRŠENJE LJUDSKIH PRAVA ŽENA/DJEVOJČICA 

Iako prema izvještajima u medijima rijetkost, u BiH su prisutni slučajevi trgovine 

djevojčicama. O takvom slučaju piše Dnevni avaz, kada je jedan otac, Alija Alić, svoju 

maloljetnu kćer (15 godina) prodao, za 1.000 KM, a drugi, Mehmed Bosak, ju kupio za svog 

sina Sina Ismeta Bosaka. Akteri su prodaju djevojčice pravdali „romskom tradicijom“, a s 

čime se ne slažu i osuđuju i same žene Romkinje iz raznih udruženja žena Romkinja, pa tako i 

Indira Bajraktarević iz udruženja 'Bolja Budućnost' iz Tuzle koja je javno zatražila 

procesuiranje ovog slučaja.  

 

 

Identitet maloljetne djevojčice-žrtve trgovine ljudima je novinarski, profesionalno 

maksimalno zaštićen za javnost, iako se po imenu oca u lokalnoj zajednici isti vrlo lako može 

doznati. No, ovo je samo jedan primjer trgovine ženama/djevojčicama u BiH, a koji potvrđuje 

uvriježenost takvog tradicionalnog pravila“, prvenstveno u romskoj populaciji i ruralnim 

krajevima u BiH kao i težak proces u rušenju naslijeđenih, tradicionalnih stereotipa na štetu 

ženske populacije, što je neprihvatljivo u suvremenom, demokratskom svijetu. Međutim, 

mnogi ovakvi i slični slučajevi i dalje ostaju skriveni od javnosti, a kršenje prava žena i 

djevojčica se nastavlja.  

NASILJE NAD ŽENAMA  

 

Vijest o napadu u banjalučkom parku na Dajanu Dangubić (vojnikinju Oružanih snaga BiH, 

potporučnicu, prvu ženu u BiH koja upravlja tenkom M-84, aktivisticu u borbi za prava žena i 

jednu od rijetkih žena koje su sa Starog mosta u Mostaru skočile u rijeku Neretvu, prenijeli su 

svi domaći i znatan dio svjetskih medija. Međutim, za informaciju o napadu javnost bi ostala 

uskraćena da tu informaciju nije prenio banjalučki kolumnist i publicist Dragan Bursać u 

jednoj od svojih kolumni. Ovaj slučaj egzaktan je primjer zataškavanja ovakvih slučajeva – 

sama žrtva napada, Dajana Dangubić o istom se vjerojatno ne bi ni upoznala javnost da 

mučno iskustvo nije bio razgovor s policijom nakon napada, odnosno, diskriminatorno 

ponašanje policijskih službenika, što je bio i povod njene rekacije preko društvene mreže 

Facebook. Kolumnist Bursać naveo je da je policija povod za napad donekle ublaživala jer 

Dajana Dangubić „nosi kratku kosu“. Napad su osudile brojna veleposlanstva i javnost, a 

nedugo nakon toga Dajana Dangubić u New Yorku je stupila u istospolni brak.   

Ovaj slučaj otvorio je mnoga, nova pitanja o nivou demokracije, a napadnuta djevojka imala 

je veliku podršku u medijima i može se kazati da su mediji odigrali ključnu ulogu u 

animiranju podrške javnosti, ali i bili inicijator, svojevrsni pritisak,  za profesionalnije, 

demokratskije postupanje policijsko-pravosudnih organa, sukladno ljudskim pravima i 

slobodama. 

IME BEZ PREZIMENA – DISKRIMINACIJA PUTEM SPOLA 

 

U pojedinim naslovima i tekstovima, kao na primjerima koje prilažemo (Dnevni avaz, 

Bljesak.info), prisutni su primjeri nazivanja visokopozicionirane, ženske osobe, u ovom 

slučaju predsjednice Republike Hrvatske Kolinde Grabar Kitarović - imenom, bez prezimena.  

Ovime se šalje poruka podčinjenosti, patronizirajuće familijarnosti, prema onima koje ne 

smatramo sebi ili drugima ravnim, kao prema bićima niže društvene važnosti, čije mišljenje 

bi, prema tome, trebalo biti manje važno ili omalovažavajuće. To je otvorena diskriminacija 

na osnovu spola, prisutna u javnom medijskom diskursu ne samo medija u BiH, već i ostalih 

medija u regiji. Ova razlika je tim više primjetnija u činjenici da se muškarci navode s punim 

imenom ili prezimenom, osim u izuzetnim slučajevima. 

S obzirom na njihovu važnost, mediji imaju posebno veliku odgovornost u poštivanju 

nacionalnih i međunarodnih zakona i propisa koji  reguliraju njihovu obavezu promovisanja 

vrijednosti ravnopravnosti spolova, uklanjanja stereotipa, seksizma i  uvrjedljivih i 

ponižavajućih načina prezentacije žena i muškaraca u medijskim sadržajima, bez obzira na 

njihov društveni položaj.  

PROMOVISANJE SEKSIZMA OD STRANE JAVNIH INSTUCIJA  

 

Promovisanje stereotipa, seksizma i ponižavajućih načina prezentacije žena svjedoči slučaj 

Wiber tickera u Gradu Banja Luci, u institucijama lokalne zajednice, čija je Gradska uprava 

odabrala jedan takav kao službeni sticker u predstavljanju Grada Banja Luke na globalnoj 

Wiber aplikaciji, zasnovan na seksističkom mitu o sedam žena na jednog muškarca. To je 

izazvalo mnoge reakcije javnosti, posebno nakon što je ova tema dospjela u medije. Fondacija 

'Udružene žene Banja Luka' zahtjeva uklanjanje stickera '7/1' i Gradska uprava je izvjestila da 

će „to razmotriti“. 

Ovaj slučaj pokazuje visok nivo prisutnosti otvorenog seksizma i uvriježenih, standardnih 

stereotipa u bh. društvu ali i u službenim institucijama koji prihvaćaju i otvoreno promovišu 

ponižavajući način predstavljanja žena u društvu - ovaj put u Gradu Banja Luci. 

Mediji su u ovom slučaju odigrali vrlo pozitivnu ulogu, profesionalno i kritički ispravno 

prenijeli informaciju nakon čega je reagirala javnost i nevladina udruženja.  

NEDOVOLJNA MEDIJSKA VIDLJIVOST ŽENA POLITIČARKI  

 

Prema podacima Agencije za statistiku BiH, u BiH je  vrijeme posljednjeg popisa 

stanovništva u listopadu 2013. godine živjelo 3.531.159 osoba, od čega 1.798.889 žena i 

1.732.270 muškaraca, odnosno 50,9% žena i 49,1% muškaraca, a istovremeno, primjerice, 

žene na kandidacijskim listama imaju učešće od 40%, što ne mora značiti da će u tom 

postotku imati i učešće u zakonodavnoj i izvršnoj vlasti - dosadašnji postotci izabranih i 

imenovanih, odnosno, učešća žena u vlasti u BiH, na svim nivoima, kretali su se tek 15% do 

23%.  Prema rezultatima izbora iz 2014. godine, u zakonodavnim tijelima BiH, od 3.276 

kandidata na izborima, njih svega 98 ukupno je izabrano u parlamente i skupštine, što je 

18,2%, a što je ispod europskog prosjeka od 22% do 25%. 

Na Općim izborima 2018. izabrano je 27% žena, što je 142 žene od ukupno 518 rezervisanih 

mjesta za sve nivou zakonodavne vlasti, u medijima ih je prisutan samo mali dio - u 

predmetnoj analizi tek oko 10-ak!  

Aktuelna predsjednica Republike Srpske Željka Cvijanović (SNSD), predsjedavajuća 

Zastupničkog doma Parlamentarne skupštine Bosne i Hercegovine Borjana Krišto (HDZ 

BiH), ministrica finansija F BiH Jelka Miličević (HDZ BiH) i Edita Đapo ministrica okoliša i 

turizma (SBB BiH) najzastupljenije su bh. političarke u medijima, neke od njih povremeno su 

zastupljene kao  ministrica obrane BiH Marina Pendeš, potpredsjednica FBiH Melika 

Mahmutbegović (SDA), ministrica za ljudska prava i izbjeglice BiH Semiha Borovac (SDA), 

zastupnica Dušanka Majkić (SNSD), bivša zastupnica SDS-a Aleksandra Pandurević, 

zastupnica Lana Prlić (SDP), dok je ostalih više od 100 - neprimjetno. 

Primjetno je da pojedini mediji favoriziraju „svoje“ političke predstavnike, odnosno, daju im 

puno više prostora od ostalih političarki, primjerice kao Dnevni avaz – ministricu Editu Đapo 

(SBB BiH), Večernji list BiH - Borjanu Krišto (HDZ) i Željanu Zovko (HDZ)  itd.  

Međutim, zašto žene političarke ne žele biti medijski eksponirane te koja je uloga medija u 

tome, predmet je drugih analiza. 

SENZACIONALIZAM  

 

Srbijanski mediji objavili su, a Dnevni avaz kao jedan od najčitanijih medija u BiH (avaz.ba), 

prenio informaciju - fotografiju žene žrtve koju je nožem usmrtio bivši suprug na autobuskoj 

stanici - senzacionalističkog naslova 'Ovo je žena koju je ubio nožem suprug na prepunoj 

autobuskoj stanici'. Objavljena je fotografija žrtve, dok je počinilac za javnost ostao 

neprimjetan. 

Kome i zašto je ova vijest - fotografija žene žrtve uopće važna, je li ovakvo izvještavanje 

etičko, je li informacija uopće u interesu javnosti i što se željelo s njom postići i trpi li 

navedena žrtva i medijski teror na kojeg, nažalost, nikako ne može utjecati niti se obraniti?  

Mediji ne bi trebali pribjegavati ovakvim praksama, pa makar se radilo i o informaciji drugo 

medija koja se prenosi. Visoki profesionalni kriteriji i novinarska etika mora biti vodilja u 

izvještavanju te će tako mediji koji pribjegavaju suprotnom biti sve češće u manjini i na 

marginama medijske scene. 

MANIPULACIJA BRAČNIM I PORODIČNIM STATUSOM SA SNAŽNIM 

PRIZVUKOM RELIGIOZNOSTI 

Mediji često za neku uspješnu ženu vežu njezin porodični i bračni status, ističu njezinu 

majčinsku ulogu, potenciraju njenu religioznost. Takav kontekst vrlo rijetko ili skoro nikako 

se ne pridaje nekom muškarcu. Takav pristup loše pridonosi osnaživanju i poboljšavnju 

položaja žena i njihovoj ravnopravnosti sa muškarcima i onemogućuje im ispoljavanje punog 

potencijala. Samo jedan u moru takvih primjera je i prilog Dnevnog avaza od 15.06.2019. 

godine o vrlo uspješnoj mladoj ženi Halimi Husić koja je prošla težak život od izbjeglice do 

doktoranta lingvistike na njemačkom sveučilištu. Međutim, prilog je snažno intoniran 

"familijarno-religioznom notom", navodi se da je ona "kćer imama, udana i majka troje djece. 

Nosi hidžab koji joj nimalo ne smeta, odlazi na hadž, a muž joj je magistar islamistike".  S 

druge strane, vrlo malo se govori o njenim znanstvenim i poslovnim postignućima kojih, 

vjerojatno, nije malo, ali su čitatelji ostali uskraćeni za tu informaciju. To je samo jedan od 

ovakvih sličnih primjera koje se potenciraju u medijima. 

„Novi ispad evropske parlamentarke“ 

 

 

 

 

NEDOVOLJNO MEDIJSKI ZASTUPLJENE ŽENE U BIZNISU I IZNENAĐUJUĆE 

DOBRA ZASTUPLJENOST U SPORTU 

Portal Vijesti.ba 10.07.2019., kao i mnogi drugi mediji, prenio je vijest i izjavu predsjednice 

Savjeta za žensko poduzetništva u okviru Područne privrede komore Banja Luka, Milene 

Vrhovac, koja je rekla da je "postotak žena koje sudjeluju u poduzetništvu Republike Srpske 

gotovo jednak europskom prosjeku, ali i da se ta stopa mora jačati, jer ih je još uvijek veliki 

broj nezaposlenih". "Sada je na ženama", kako je dodala, "da se umrežavaju i jačaju te traže 

veću institucionalnu podršku, ne samo za poduzetništvo žena, već uopće za tu oblast".  

Promocija Udruženja poslovnih žena – niti jedna žena na slici: 

 

 

 

Također, primjerice, i Bljesak.info od 04.07.2019. godine, donosi vijest o kampanji 'Žene su 

iste kao muškarci - samo manje vrijedne', projektom zapošljavanja mladih (YEP), uz podršku 

Vlade Švicarske i u suradnji sa Agencijom za ravnopravnost spolova BiH.  

Anketa o radnoj snazi 2018. otkriva tamnu stranu diskriminacije u kojoj su žene u 

nepovoljnijem položaju po svim parametrima, a ima ih nešto više od muškaraca u radnoj snazi 

(1.227.000). Od ukupnog broja žena koje čine radnu snagu njih 46% završava samo osnovnu 

školu i ne nastavljaju školovanje. Na ovom pokazatelju se gradi niz drugih činjenica sa 

dugoročnim posljedicama, poput činjenice da je od ukupnog broja zaposlenih u Bosni i 

Hercegovini (822.000) tek 37% žena (307.000) ili da 70% (841.000) radno sposobnih žena 

uopće ne traži posao. 

S druge strane, prisutnost uspješnih žena-biznismenki, gospodarstvenica u medijima je loša, te 

bi svakako snažnija podrška medija doprinijela i snažnijem ekonomskom rastu i osnaživanju 

žena i njihovog napretka te je muškarac i dalje u centru ekonomskih zbivanja. 

Među rijetkim primjerim prisutnosti žena u ekonomiji je i prilog Nezavisnih novina od 28.06. 

2019. godine o Nataši Stanojević, direktorici Zdravstvene ustanove 'Moja apoteka' kao i, 

primjerice, prilog Dnevnog avaza od 05.06.2019. godine o Svetlani Vuković, prvoj ženi 

instruktorici vožnje u Bijeljini. 

Nasuprot tome, jedine rubrike u medijima gdje su žene zastupljenije od muškaraca su 

'Celebrity news', 'Ljepota' itd. što potvrđuje uvriježene stereotipe ne samo u domaćim već i u 

inozemnim medijima, ali i, što mnogima može biti začuđujuće, u rubrici 'Sport' i 'Kultura' to 

posebno u Nezavisnim novinama, Dnevnim novinama i Dnevnom avazu, što je vrlo pozitivno 

i ohrabrujuće za promociju sportašica i kulturnih djelatnica. 

ZAKLJUČAK: 

Prisutnost stereotipa, te predstavljanje žene i udio žene u medijima i dalje ima jako izraženu 

'obiteljsku notu' te se mnoge od njih i dalje predstavljaju kao 'majke', 'supruge', 'biznismenke', 

'političarke' itd. koje imaju 'podršku porodice' u onome što rade i čime se bave. Ovakva 

pitanja vrlo rijetko ili nikako se postavljaju muškarcima. 

Prisutna je nota seksizma i omalovažavanja, što se može vidjeti i kada pojedini mediji 

hrvatsku predsjednicu Kolindu Grabar Kitarović nazivaju imenom, samo 'Kolinda', dok su 

rijetki primjeri da se nekog političara naziva samo imenom. 

Iako je na Općim izborima 2018. izabrano 27% žena, što je 142 žene od ukupno 518 

rezervisanih mjesta za sve nivoe zakonodavne vlasti, u medijima ih je prisutan samo mali dio 

- u predmetnoj analizi tek nešto više od 10-ak!!! 

Mediji žene često koriste kao "ukras", ilustraciju, fotografiju potrebnu za temu, a da 

istovremeno žena uopće nema učešća u tekstu. 

Neka od iskustava bh. medija je da preferiraju "svoje" političarke, dok ostale ili ignoriraju ili 

im daju vrlo malo svoga medijskog prostora. 

Jedna od zanimljivosti ovog istraživanja je nemogućnost određivanja spola 

novinarke/novinara, autora priloga jer brojni prilozi ili nemaju potpisanog autora, ili su 

navedeni inicijali imena i prezime, ili samo inicijali, ili uopće nema potpisanog autora (!).  

Također, i ženama kao akterima teksta najčešće nije navedena dob. Ta praksa je nešto rjeđa 

kada je riječ o sportašicama ili ženama aktericama u rubrici 'crna kronika' itd. 

Žene se često nazivaju muškim rodom, kao naprimjer: pedijatar/pedijatrica, 

predsjednik/predsjednica, potparol/potparolka itd. 

Pojedini mediji insistiraju na predstavljanju žena najčešće u ulogama majki ili u bilo kojem 

porodičnom kontekstu 

Za pohvaliti je činjenica da pojedini štampani mediji imaju vrlo visoku zastupljenost žena 

sportašica, no istodobno vrlo lošu žena političarki itd. 

Vrlo rijetko se žene spominju kao biznismenke, inovatorice, znanstvenice, liderice itd. 

Neki od najutjecajnijih medija jako preferiraju predstavljanje žena (pa čak i djevojčica) u vrlo 

tradicionalnoj, možda i podčinjenoj ulozi, jako posvećenim religiji i religijskim običajima i 

tradicionalnom načinu oblačenja, prvenstveno porodici, što je i jedina njihova „referenca“ u 

predstavljanju u medijima. 

 

Iz analiza činjenično pokazuje da su žene nominalno brojnije , ali u medijima 

neprimjetnije od muškaraca, s jakim prizvukom potenciranja uloge majke, supruge, 

vjernice. Iako žene u bh društvu općenito imaju vrlo značajnu ulogu, njihova uloga 

često se ne shvaća ozbiljno kao što je uloga muškarca na istim pozicijama.  

Međutim, za razliku od istraživanja prijašnjih godina, očito je da se položaj-prisutnost 

žena u medijima popravlja, ali i da su mediji jedna od najvažnijih karika u percepciji 

žena u javnosti, pa tako i u društvu te je potrebno radit na educiranju urednika i 

novinara po ovom pitanju, no pitanje je koliko bi to imalo učinka s obzirom na često 

posezanje za senzacionalizmom, ali i globalni,  stalni fenomen, predstavljanja žena u 

svjetlu 'celebrityja', skandaloznih soba itd.  

Ovaj medijski fenomen i u svijetu je prisutan desetljećima i teško da se na njega može 

značajnije utjecati, no svakako se treba raditi na bolju prisutnost i promociju žena u 

medijima kao uspješnih znanstvenica, biznismenki, političarki itd. 

 

 

 

 

 


